Ум сӑмах
Чӑваш халӑхӗн мухтавлӑ ывӑлӗ Константин Васильевич Ивановӑн ячӗ пирӗн саманара пур тӑванла халӑхсемшӗн те ят пулса тӑчӗ. Унӑн сӑввисемпе юмахӗсене, уйрӑмах «Нарспи» поэмине, ҫӗр -шывра пӗлмен халӑх ҫук. Вӑл ҫырнӑ произведенисем шухӑш-туйӑм пуянлӑхӗпе, сӑнлӑх-сӑнар ӑсталӑхӗпе, чӗлхе илемӗпе чӑваш ҫыннисене ҫеҫ мар, ытти халӑх ҫыннисене те килентереҫҫӗ.
Поэт тӑван халӑх пурнӑҫӗпе пурӑннӑ, унӑн хуйхи-суйхипе ҫуннӑ, ҫутӑ шухӑш-ӗмӗчӗпе хавхаланса ӗҫленӗ, вӗсене пурнӑҫлассишӗн тӑрӑшнӑ. Хӑйӗн ӑсталӑхӗпе К. Иванов революцичченхи ытти чӑваш писателӗсем хушшинче чи малти вырӑнта тӑнӑ. Пирӗн халӑх ӑна тивӗҫлипех чӑваш поэзийӗн классикӗ, чӑн-чӑн халӑх поэчӗ тесе шутлать. Унӑн сӑвви-юррисен, сӑвӑлла юмахӗсен тата поэмин чӗлхи пирӗн литература чӗлхине пуянланса, ӑна малалла аталанма пысӑк хӑват панӑ.

